
Prvi nalaz male strnadice Emberiza pusilla (Pallas, 1776) 
u Bosni i Hercegovini

Originalni naučni rad

Perković, A., Topić, B., Topić, G., 2021/2022: First data on Little Bunting 
Emberiza pusilla (Pallas, 1776) in Bosnia and Herzegovina

This paper presents the first data on Little Bunting (Emberiza pusilla) in Bosnia 
and Herzegovina. The bird was observed on Buško lake on 13.12.2021.

UVOD

Mala strnadica (Emberiza pusilla) je širokorasprostranjena palearktička 
vrsta sa rasponom areala većim od 5000 km. Gnijezdeći areal joj se proteže od 
Finske na zapadu, preko Sibira do zaliva Anadir i obala Beringovog mora u Rusiji 
(Jonsson, 1992; Brazil, 2009; Mullarney & Zetterstrom, 2009). Mala strnadica se 
gnijezdi u tajgi i u zoni tundre. Preferira vlažne, grmolike terene, kao i šume sa 
patuljastim brezama i vrbama (Hagemeijer & Blair, 1997, Copete, 2016). Selica 
je. Zimuje na području Kine, sjeveroistočne Indije i jugoistočne Azije (Byers et al., 
1995; Koskimies, 1997; Brazil, 2009). U toku zimovanja bira brdske i brežuljkaste 
predjele sa travom i bujadima. Tokom migracije se, u malom broju, redovno bilježi 
u Britaniji i u Njemačkoj, dok je u ostatku Europe veoma rijetka i najčešće se 
sreće uz obale mora (Jonsson, 1992; Mullarney & Zetterstrom, 2009). Iako rijetki, 
zabilježeni su i preleti na sjevernoameričko tlo, na teritoriju Aljaske (West, 2008). 
Europska populacija je stabilna, procjenjuje se na 3-5 miliona parova (BirdLife 
International, 2022). Prema popisu ptica (Kotrošan, 2008/2009) vrsta do sada nije 
bilježena u Bosni i Hercegovini. U Hrvatskoj je prvi put zabilježena 30.10.1994. na 
rijeci Mirna (Barišić et al., 2016), a poznata su još tri nalaza (2017. i 2019. godine 
sa lokaliteta Vransko jezero i 2021. godine Brtonigla Vransko jezero, J. Ledniščak 
- https://www.facebook.com/birdingcroatia), dok je u Srbiji prvi put zabilježena 
tijekom prstenovanja 19.11.2009. na bari Jezero kod Stanišića (Đapić, 2009), te 
2013. godine na Ludaškom jezeru kod Subotice (Gergelj, 2013/2014), dok u Crnoj 
Gori do sada nije bilježena (CZIP, viva voce).

Ovaj rad opisuje prvi nalaz male strnadice u Bosni i Hercegovini.

MATERIJAL I METODE

Prikupljanje podataka je vršeno kao podrška Ornitološkom društvu „Naše 
ptice“ u sklopu redovnog monitoringa ptica na prostoru Livanjskog polja, u okviru 
projekata Adriatic Flyway 4 i Kraška polja 3+. Ptica je promatrana dvogledom 
Vortex Crosfire 8×42, a fotodokumentirana fotoaparatom Nikon P1000.

Opis istraživanog područja

Sa površinom od oko 610 km2 Livanjsko polje je najveće plavno kraško polje 
na svijetu. Administrativno pripada gradu Livno, i općinama Bosansko Grahovo 
i Tomislavgrad. Smješteno je na oko 700 mnv, a sa svih strana je okruženo pla-
ninama od kojih je najveća Cincar (2006 mnv). U jugoistočnom dijelu polja nalazi 
se Buško jezero sa površinom od 56 km2, na krajnjem sjeverozapadu je močvara 

Slika 1. Pozicija nalaza male strnadice (Emberiza pusilla) na lokalitetu Grabovica u 
Livanjskom polju (Autor: Goran Topić)
Figure 1. Locality in the Grabovica village in Livanjsko polje where Little Bunting (Emberiza 
pusilla) was recorded for the first time (Author: Goran Topić)

Ždralovac, dok ostatak polja periodično plavi formirajući tako najveće povremeno 
jezero u Europi. Polje presjecaju rijeke Sturba, Žabljak i Bistrica, kao i nekoliko 
povremenih vodotokova kao što su Jaruga i Bastašica. Do 70-ih godina, kad je 
napravljeno Buško jezero, rijeke su se spajale u ponornicu Plovuću. Sustavom 
kanala danas se rijeke po potrebi odvode prema retenciji Lipa, odnosno Buškom 
jezeru. Osim ponora, polje je bogato i drugim kraškim fenomenima kao što su 
estevele, jame, pećine i drugi oblici. Zbog svog značaja, od 2008. godine nala-
zi se na listi Ramsarskih područja, a od 2013. na listi područja od međunarod-
nog značaja za ptice (IBA). Također, Livanjsko polje je i jedna od tri najznačajnije 
migratorne stanice za ptice na kompletnom Jadranskom migratornom koridoru 
(Stumberger & Schneider – Jacoby, 2010).

REZULTATI I DISKUSIJA

Dana 13. prosinca 2021. godine, na Buškom jezeru, na lokalitetu Grabovica, 
opažena je jedna jedinka iz porodice strnadica. Ptica je sletjela na obližnji grm, 
gdje se zadržala kraće vrijeme bez pokazivanja znakova uplašenosti i uznemi-
renosti, što je omogućilo da se napravi nekoliko fotografija iz blizine. Uz pomoć 

Slika 2. Mala strnadica (Emberiza pusilla) na lokalitetu Grabovica na Buškom jezeru. 
(Foto: Anto Perković)
Figure 2. Little Bunting (Emberiza pusilla) at Grabovica locality on Buško lake. 
(Photo: Anto Perković)

ključa za identifikaciju ptica (Svensson, et al., 2018), vrsta je identifikovana kao 
mala strnadica (Emberiza pusilla). Postoji velika sličnost i mogućnost zamjene 
ove vrste sa močvarnom strnadicom (Emberiza schoeniclus). Međutim, već na 
prvi pogled uočena je razlika u veličini navedenih vrsta. Pregledom ostalih takso-
nomskih karaktera kao što su riđa tjemena pruga i riđa boja na licu, tanke bočne 
pruge, ružičaste noge, bilo je jasno da se radi o maloj strnadici. Identifikacija 
vrste je potvrđena na Facebook grupi „Koja je ovo ptica/ What bird is this?“.

Uključujući ovaj podatak u sve do sada objavljene podatke o pticama, mala 
strnadica predstavlja 270. vrstu Livanjskog polja i 351. vrstu ornitofaune Bosne 
i Hercegovine. Od posljednjeg objedinjavanja publiciranih podataka o ornitofauni 
Livanjskog polja (Šarac et al., 2016) do danas, zahvaljujući redovnom monitorin-
gu, u Livanjskom polju je zabilježeno 13 novih vrsta za polje i tri nove vrste za 
ornitofaunu Bosne i Hercegovine. Ovi podaci potvrđuju značaj Livanjskog polja 
kao migratorne stanice za ptice koje se tu zadržavaju da se odmore i prehrane 
na dugom i iscrpljujućem putu ka zimovalištima u Africi, kao i tokom povratka ka 
gnjezdilištima na sjeveru Europe. I pored činjenice da Livanjsko polje predstavlja 
područje sa najvećim brojem do sada registriranih vrsta ptica u Bosni i Herce-
govini i da se na ovom prostoru koncentrira najveći broj jedinki različitih ptica 
močvarica u BiH (Stumberger & Schneider-Jacoby, 2010), da se odlikuje visokim 
stupnjem endemizma i biološke raznolikosti, te da je prepoznato na međunarod-
nom nivou kao IBA područje (Područje od međunarodnog značaja za ptice i bio-
diverzitet) i RAMSAR područje (Močvarno područje od međunardonog značaja), 
Livanjsko polje još uvijek nije zaštićeno domaćim zakonodavstvom, zbog čega 
najvrijednija prirodna staništa trpe veliki antropogeni pritisak koji prijeti da ih 
nepovratno uništi.

ZAHVALNICA

Autori rada zahvaljuju se Vukasu Vučkoviću i ostalim članovima Facebook 
grupe „Koja je ovo ptica/ What bird is this?“ na potvrdi identifikacije.

SUMMARY

During the regular bird monitoring in Livanjsko polje, one Little Bunting 
(Emberiza pusilla) individual was observed at Buško lake on 13.12.2021. A review 
of the relevant ornithological literature indicated that this species has not been 
recorded in the area of Bosnia and Herzegovina so far. With this finding, the list 
of bird species that have been recorded in Bosnia and Herzegovina contains a 
total of 351 species.


